
Jabali Upanishad

జాబాల్యుపనిషత్

జాబాల్యుపనిషద్వేద్యపదతత్త్వస్వరూపకమ్ ।
పారమైశ్వర్యవిభవం  రామచన్ద్రపదం  భజే ॥
ఓం ఆప్యాయన్తు మామాఙ్గాని  వాక్ప్రాణశ్చక్షుః
శ్రోత్రమథో   బలమిన్ద్రియాణి  చ ॥ సర్వాణి సర్వం
బ్రహ్మోపనిషదం  మాహం బ్రహ్మ  నిరాకుర్యాం మా మా
బ్రహ్మ  నిరాకరోదనిరాకరణమస్త్వనిరాకరణం మేస్తు
తదాత్మని నిరతే య ఉపనిషత్సు ధర్మాస్తే మయి సన్తు తే మయి సన్తు ॥
ఓం శాన్తిః శాన్తిః శాన్తిః ॥
హరిః ఓం ॥ అథ హైనం  భగవన్తం జాబాలిం పైప్పలాదిః
పప్రచ్ఛ  భగవన్మే బ్రూహి  పరమతత్త్వరహస్యమ్ । కిం
తత్త్వం కో జీవః కః పశుః క ఈశః కో మోక్షోపాయ ఇతి ।
స తం హోవాచ సాధు పృష్టం  సర్వం నివేదయామి
యథాజ్ఞాతమితి  । పునః స తమువాచ కుతస్త్వయా జ్ఞాతమితి  ।
పునః స తమువాచ షడాననాదితి । పునః స తమువాచ
తేనాథ కుతో జ్ఞాతమితి  । పునః స తమువాచ తేనేశానాదితి ।
పునః స తమువాచ కథం తస్మాత్తేన జ్ఞాతమితి  । పునః స
తమువాచ తదు[పాసనాదితి । పునః స తమువాచ భగవన్కృపయా
మే సరహస్యం సర్వం నివేదయేతి । స తేన పృష్టః  సర్వం
నివేదయామాస తత్త్వమ్ । పశుపతిరహఙ్కారావిష్టః
సంసారీ జీవః స ఏవ పశుః । సర్వజ్ఞః  పఞ్చకృత్యసమ్పన్నః
సర్వేశ్వర ఈశః పశుపతిః । కే పశవ ఇతి పునః స తమువాచ జీవాః
పశవ ఉక్తాః । తత్పతిత్వాత్పశుపతిః । స పునస్తం హోవాచ కథం
జీవాః పశవ ఇతి । కథం తత్పతిరితి । స తమువాచ యథా తృణాశినో
వివేకహీనాః పరప్రేష్యాః  కృష్యాదికర్మసు నియుక్తాః
సకలదుఃఖసహాః స్వస్వామిబధ్యమానా గవాదయః పశవః ।

1



జాబాల్యుపనిషత్

యథా తత్స్వామిన ఇవ సర్వజ్ఞ ఈశః పశుపతిః । తజ్జ్ఞానం
కేనోపాయేన జాయతే । పునః స తమువాచ విభూతిధారణాదేవ ।
తత్ప్రకారః కథమితి । కుత్రకుత్ర  ధార్యమ్ । పునః స తమువాచ
సద్యోజాతాదిపఞ్చబ్రహ్మమన్త్రైర్భస్మ   సంగృహ్యాగ్నిరితి
భస్మేత్యనేనాభిమన్త్ర్య  మానస్తోక ఇతి సముద్ధృత్య  జలేన
సంసృజ్య త్ర్యాయుపమితి  శిరోలలాటవక్షఃస్కన్ధేష్వితి
తిసృభిస్త్ర్యాయుపైస్త్రియమ్బకైస్తిస్రో      రేఖాః ప్రకుర్వీత  ।
వ్రతమేతచ్ఛామ్భవం  సర్వేషు వేదేషు వేదవాదిభిరుక్తం
భవతి । తత్సమాచరేన్ముముక్షుర్న పునర్భవాయ । అథ
సనత్కుమారః ప్రమాణం  పృచ్ఛతి । త్రిపుణ్డ్రధారణస్య 
త్రిధః  రేఖా ఆలలాటాదాచక్షుషోరాభ్రువోర్మధ్యతశ్చ  ।
యాస్య ప్రథమా  రేఖా సా గార్హపత్యశ్చాకారో  రజో భూర్లోకః
స్వాత్మా క్రియాశక్తిః  ఋగ్వేదః ప్రాతఃసవనం  ప్రజాపతిర్దేవో 
దేవతేతి ।యాస్య ద్వితీయా రేఖా సా దక్షిణాగ్నిరుకారః
సత్వమన్తరిక్షమన్తరాత్మా చేచ్ఛాశక్తిర్యజుర్వేదో
మాధ్యన్దినసవనం  విష్ణుర్దేవో   దేవతేతి ।యాస్య తృతీయా రేఖా
సాహవనీయో మకారస్తమో ద్యౌర్లోకః  పరమాత్మా జ్ఞానశక్తిః 
సామవేదస్తృతీయసవనం మహాదేవో దేవతేతి త్రిపుణ్డ్రం   భస్మనా
కరోతి ।యోవిద్వాన్బ్రహ్మచారీ గృహీ వానప్రస్థో  యతిర్వా స
మహాపాతకోపపాతకేభ్యః పూతో భవతి । స సర్వాన్దేవాన్ధ్యాతో 
భవతి । స సర్వేషు తీర్థేషు  స్నాతో భవతి । స సకలరుద్రమన్త్రజాపీ 
భవతి । న స పునరావర్తతే న స పునరావర్తతే ॥ ఇతి । ఓం సత్యమిత్యుపనిషత్ ॥
ఓం ఆప్యాయన్తు మామాఙ్గాని  వాక్ప్రాణశ్చక్షుః
శ్రోత్రమథో   బలమిన్ద్రియాణి  చ ॥ సర్వాణి సర్వం
బ్రహ్మోపనిషదం  మాహం బ్రహ్మ  నిరాకుర్యాం మా మా
బ్రహ్మ  నిరాకరోదనిరాకరణమస్త్వనిరాకరణం మేస్తు
తదాత్మని నిరతే య ఉపనిషత్సు ధర్మాస్తే మయి సన్తు తే మయి సన్తు ॥
ఓం శాన్తిః శాన్తిః శాన్తిః ॥హరిః ఓం తత్సత్ ॥
ఇతి శ్రీజాబాల్యుపనిషత్సమాప్తా  ॥

